
Azərbaycan Milli Şəhərsalma Forumunda 
Qarabağ və Şərqi Zəngəzur iqtisadi rayonlarında 
aparılan bərpa və quruculuq işləri təqdir olunub

Şəhərsalma sahəsində nadir platforma olan foruma 44 ölkədən  
130-dan çox nümayəndə, ümumilikdə isə 400-dən çox iştirakçı qatılıb

Oktyabrın 5-də BMT-nin Məskunlaşma Proqramı (UN-HABITAT) və Dövlət 
Şəhərsalma və Arxitektura Komitəsinin birgə əməkdaşlığı, ADA Universitetinin 
təşkilati dəstəyi ilə Ağdamda “Dayanıqlı İnkişaf Məqsədləri” və “Yeni Şəhər 
Gündəliyi” – postmünaqişə dövründə bərpa və yenidənqurmanın aparıcı 
qüvvəsi kimi” mövzusunda Azərbaycan Milli Şəhərsalma Forumu keçirilib.

AZƏRTAC xəbər verir ki, forumun 
rəsmi açılışından sonra "Şəhər böhra-
nına cavab və bərpa" adlı xüsusi sessi-
ya təşkil olunub. Azərbaycan Respubli-
kası Dövlət Şəhərsalma və Arxitektura 
Komitəsinin sədri Anar Quliyev işğaldan 
azad olunmuş ərazilərin münaqişədən 
sonra bərpası istiqamətində görülən 
işlərə toxunaraq bildirib ki, Ağdam Foru-
munun ərsəyə gəlməsində UN-HABITAT-
ın xüsusi rolu var. 

“Ağdam Forumunun UN-HABITAT-ın 
təşəbbüsü ilə qeyd olunan qlobal “Urban 
October” – Şəhərsalma Ayı çərçivəsində 
keçirilməsi də çox əlamətdardır. İnanı-
rıq ki, bu tədbir iştirakçılarının yüksək 
peşəkarlığı sayəsində “Urban October” 
çərçivəsində bütün dünyada keçirilən 
tədbirlər silsiləsinə öz layiqli töhfəsini 
verəcək, inkişafında birlikdə iştirak etdi-
yimiz dünya şəhərləri isə hər kəs üçün 
daha rahat, daha təhlükəsiz olacaq, 
sakinlərin daha yüksək həyat keyfiyyəti 
üçün onlara müasir şəhərsalma mühiti 
təqdim etməyə kömək edəcək. Bu gün 
və sabah biz birlikdə şəhərsalmanın və 
məskunlaşmanın bir çox aspektlərini 
müzakirə edəcəyik”, – deyə komitə sədri 
vurğulayıb.   

Anar Quliyev qeyd edib ki,  Azərbaycan 
ərazisinin 20 faizi 30 ilə yaxın bir dövrdə 
işğala məruz qalması nəticəsində 900-
dək yaşayış məntəqəmiz tamamilə da-
ğıdılıb, 1 milyon hektardan çox torpaq 
kənd təsərrüfatı dövriyyəsindən çıxa-
rılıb, yüzlərlə mədəni irs obyekti məhv 
edilib. Ölkəmizin ərazi bütövlüyünü yal-
nız 2020-ci ildə hərbi yolla bərpa etmək 
mümkün oldu. İndi qarşıda duran əsas 
məsələ işğaldan azad olunmuş ərazilərin 
tezliklə bərpası və ölkə həyatına tam 
inteqrasiyası, doğma torpaqlarından 
didərgin düşmüş azərbaycanlıların qa-
yıdışı və ərazilərdə dayanıqlı icmaların 
yaradılmasıdır.

Komitə sədri bildirib ki, Azərbaycan 
dünya təcrübəsi də nəzərə alınmaqla, iş-
ğaldan azad olunmuş ərazilərin bərpası 
prosesində qarşıya çıxan məsələləri 
müəyyən ardıcıllıqla, sistemli şəkildə 
həll edir. Birinci mərhələdə idarəetmə 
və təhlükəsizlik məsələləri – ərazilərin 
minalardan və partlamamış sursatlar-
dan təmizlənməsi, dövlət sərhədi üzrə 
nəzarətin təşkili, dövlət qurumlarının 
fəaliyyətinin bərpası təmin edilir. İkinci 
mərhələdə baza infrastrukturunun yara-
dılması məsələləri –  magistral nəqliyyat 
və mühəndis kommunikasiyalarının, me-
liorasiya sistemlərinin baş qurğularının 
tikintisi təmin olunur. Üçüncü mərhələyə 
sosial məsələlər – yaşayış evləri, təhsil 
və səhiyyə müəssisələri, mədəni-
məişət xidməti obyektlərinin tikilməsi 
daxildir. Dördüncü mərhələ isə geniş-

miqyaslı iqtisadi məsələlər – məcburi 
köçkünlərin repatriasiyası prosesi ilə 
paralel iş yerlərinin yaradılmasını və iq-
tisadi fəaliyyət obyektlərinin istifadəyə 
verilməsini nəzərdə tutur.

"Hazırda birinci və ikinci mərhələlərə 
müvafiq məsələlərin həlli üzrə böyük 
işlər görülüb və bu işlər intensiv davam 
edir. Hədəfimiz işğaldan azad olunmuş 
ərazilərdə bərpa-quruculuq işlərinin qısa 
zamanda tamamlanması və soydaşla-
rımızın öz torpaqlarına geri dönüşünün 
təmin edilməsidir", – deyə A.Quliyev vur-
ğulayıb.

Komitə sədri qeyd edib ki, işğaldan 
azad olunmuş bütün ərazilərin ümumi 
planının qısa müddət ərzində hazırlan-
ması Dövlət Şəhərsalma və Arxitektura 
Komitəsi tərəfindən təmin olunub. Ağdam 
və bir çox digər şəhər və kəndlərin Baş 
planlarının hazırlanması artıq başa çat-
dırılıb, yüzlərlə yaşayış məntəqələrinin 
layihələndirilməsi isə davam etdirilir. 
Baş planların hazırlanması zamanı mü-
asir “ağıllı şəhər” yanaşmaları, “yaşıl 
enerji” və təmiz ətraf mühit, sənaye və 
kənd təsərrüfatının kompleks inkişafı, 
turizm potensialının geniş reallaşdırıl-
ması və digər bu kimi məsələlər prioritet 
götürülüb. Dövlət Şəhərsalma və Arxi-
tektura Komitəsi bu sahədə beynəlxalq 
təcrübənin öyrənilməsinə, qabaqcıl 
təcrübəsi olan xarici dövlətlərlə, regional 
və beynəlxalq təşkilatlarla əməkdaşlığa 
xüsusi önəm verir. Bu təşkilatlardan biri 
də BMT-nin Məskunlaşma Proqramı– 
UN-HABITAT-dır. Komitə bu təsisatla 
daha sıx əməkdaşlıq edir.

BMT-nin Yaşayış Məskənləri Proqramı 
üzrə məsul şəxsi  Anna Soave çıxış edərək 
münaqişədən sonra bərpa məsələləri ilə 
bağlı problemlərdən danışıb.

Ağdamın Baş planı barədə məlumat 
verən Azərbaycan Respublikası 
 Prezidentinin xüsusi nümayəndəsi Emin 
Hüseynov bildirib ki, Azərbaycan dövləti 
hazırda böyük bir layihə həyata keçirir. 
Bu ilin sonuna qədər baza infrastruktu-
ru ilə bağlı əsas layihələr yekunlaşacaq. 
Gələn ildən sosial təsisatlar, yəni, həm 
şəhərin mərkəzi, həm də ətraf kəndlərin 
bərpa və yenidənqurma işlərinin başlan-
ması üçün tələb olunan əsas layihələrə 
start veriləcək, intensiv tikinti işləri həyata 
keçiriləcək.

Dövlət Şəhərsalma və Arxitektura 
Komitəsinin sədr müavini İlqar İsbatov 
işğaldan azad olunmuş torpaqların ərazi 
planlaşlaşdırılmasından söz açıb. Onun 
sözlərinə görə, gələcəkdə Ağdamdan 
Ağcabədiyə dəmir yolu xəttinin çəkilişi 
və bunun Horadiz–Ağbənd dəmir yolu 
xəttinə inteqrasiyası planlaşdırılır. İşğal-
dan azad edilmiş ərazilərin texniki-iqtisa-
di göstəriciləri aidiyyəti qurumlarla birgə 
hazırlanıb.

Daha sonra çıxış edən iqtisadiyyat na-
zirinin müavini Elnur Əliyev bildirib ki, ha-
zırda dünya əhalisinin 55 faizi şəhərlərdə 
yaşayır. 2050-ci ilə qədər bu rəqəm 70 
faizə çatacaq. Dünyada urbanizasiya 
prosesi davam etdikcə dayanıqlı inki-
şafa nail olmaq şəhərlərin uğurlu idarə 
edilməsindən asılı olacaq. Bu baxım-
dan həm şəhər, həm də kənd əhalisinin 
həyatını yaxşılaşdırmaq üçün inteqrasi-
ya olunmuş siyasət yürüdülməsinə ehti-
yac var. 

Nazir müavini diqqətə çatdırıb ki, 
Azərbaycanın uzunmüddətli inklüziv inki-
şaf modelinə uyğun olaraq işğaldan azad 
edilmiş ərazilərdə müasir istehsal infrast-
rukturunun yaradılması, müasir texnolo-
giyaların tətbiqinə yönəlmiş investisiyala-
rın cəlb edilməsi, bölgənin potensialının 
effektiv reallaşdırılması əsas hədəfdir. 
İşğaldan azad edilmiş ərazilərdə yara-
dılan sənaye parklarında bu məsələlərə 
xüsusi diqqət yetirilir.

Böyük Britaniyanın “Champan Taylor” 
şirkətinin direktoru Marselina Zielinska 
Şuşanın Baş planının hazırlanmasında 
iştiraklarından söz açıb, görülən sürətli 
bərpa və yenidənqurma işlərinə heyran 
qaldıqlarını söyləyib.

BMT-nin Azərbaycanda rezident-
əlaqələndiricisi Vladanka Andreyeva 
deyib ki, təşkilatın Azərbaycandakı 
nümayəndəliyi iqtisadiyyat, ətraf mü-
hit və Böyük Qayıdış proqramına 
dəstək verməyə hazırdır. Bildirib ki, 
Azərbaycanın işğaldan azad edilmiş 
ərazilərində bərpa və yenidənqurma 
ehtiyaclarının Bərpa və Sülh Quruculu-
ğunun Qiymətləndirilməsi metodologi-
yası əsasında qiymətləndirilməsi üzrə 
BMT, Avropa İttifaqı, Dünya Bankının 
ekspertlərindən ibarət missiyası bu ilin 
martında Azərbaycana səfər edib, Ağ-
dam rayonunda da müvafiq işlər aparıb.

Azərbaycan Respublikasının 
Minatəmizləmə Agentliyinin (ANAMA) 
sədr müavini Samir Poladov diqqətə çat-
dırıb ki, hazırda azad olunmuş ərazilərdə 
390 min 709 mina və partlamamış hərbi 
sursat barədə məlumatlar var. Lakin bu 
da tam dəqiq deyil.

"Ermənistan beynəlxalq təzyiq 
nəticəsində minaların yeri ilə bağlı bəzi 
məlumatlar verib. Lakin bunlara xəritə 
demək olmaz. Bu məlumatların yalnız 25 
faizi dəqiqdir. İşğaldan azad edilmiş tor-
paqlarda 148 min hektar ərazi xüsusilə 
təhlükəli hesab olunur. Çünki həmin 
ərazilərdə daha çox mina və digər part-
layıcı sursatlar mövcuddur. Bu günədək 
cəmi 55 min hektar sahə minalardan 
təmizlənib", – deyə sədr müavini bildirib.

Qeyd edək ki, İlk Milli Şəhərsalma 
Forumu 44 günlük Vətən müharibəsi 
zamanı işğaldan azad edilmiş Qarabağ 
və Şərqi Zəngəzur iqtisadi rayonlarında 
aparılan şəhərsalma, bərpa və quruculuq 
işlərinin, burada tətbiq olunan texnologi-
yaların, unikal təcrübənin və Azərbaycan 
həqiqətlərinin dünya ictimaiyyətinə çat-
dırılmasında xüsusi əhəmiyyət kəsb 
edir. Forumun gedişində Azərbaycan 
dövlətinin Qarabağ və Şərqi Zəngəzur 
iqtisadi rayonlarında həyata keçirdiyi 
sürətli bərpa-quruculuq işləri iştirakçılar 
tərəfindən təqdir olunub. 

Qırx dörd ölkədən 130-dan çox 
nümayəndənin, ümumilikdə isə 400 
nəfərdən çox iştirakçının qatıldığı 
Azərbaycan Milli Şəhərsalma Forumu 
şəhərsalma sahəsində dünyanın müxtəlif 
ölkələrindən olan sahə mütəxəssislərinin 
təcrübələrinin bölüşülməsi və dayanıqlı 
inkişafın təmin edilməsi üçün əməkdaşlıq 
əlaqələrinin genişləndirilməsi baxımın-
dan da nadir və uğurlu platformadır.

Forum oktyabrın 6-da Bakıda ADA 
Universitetində öz işini davam etdirəcək.

Qeyd: Qərara edilmiş əlavələrin tam mətni ilə  
www.nk.gov.az və www.xalqqazeti.com  

saytlarında tanış ola bilərsiniz.

Milli Məclisin sədri Cakartada “Böyük iyirmilik” ölkələrinin 
parlament sədrlərinin 8-ci Sammitində çıxış edib

Milli Məclisin Sədri Sahibə Qafarova oktyabrın 5-də 
İndoneziyanın paytaxtı Cakarta şəhərində keçirilən "Böyük iyirmilik" 
(G20) ölkələrinin parlament sədrlərinin 8-ci Sammitində çıxış edib. 

Milli Məclisin Mətbuat və 
ictimaiyyətlə əlaqələr şöbəsindən 
AZƏRTAC-a bildirilib ki, o, ilk 
olaraq, tədbirdə iştiraka dəvətinə 
görə İndoneziya Respublikası 
Nümayəndələr Palatasının sədri 
Puan Maharaniyə təşəkkürünü 
bildirərək, sammitin çox 
əhəmiyyətli və aktual mövzulara 
həsr olunduğunu diqqətə çatdırıb. 

Spikerin sözlərinə görə, 
yoxsulluq, humanitar böh-
ran və münaqişələr, sosial 
bərabərsizliklər, iqlim dəyişikliyi 
və digər bu kimi müasir çağırış-
ları təklikdə həll etmək mümkün 
deyil: COVID–19 qlobal pande-
miyasının bütün dünyaya göstərdiyi mühüm 
bir məsələ də odur ki, qlobal çağırışlar qlo-
bal həllər tələb edir və kollektiv səylər, birgə 
fəaliyyət son dərəcə vacibdir. Parlamentarilər, 
xalqlarımızın nümayəndələri olaraq biz, hamı-
mızı narahat edən problemlərin ən yaxşı həll 
yollarının tapılması ilə bağlı müzakirələrdə 
iştirak etməliyik. Parlament əməkdaşlıq plat-
formaları daha yaxşı dünya naminə birgə 
işləmək öhdəliyimizin və əzmimizin sübutu-
dur. Bu mənada, G20 parlament sədrlərinin 
sammiti parlamentlərin oynaya biləcəyi rolu 
və bugünkü problemlərin həllinə töhfələrini 
müəyyən etmək üçün çox mühüm bir tədbirdir. 
O, parlamentariləri bir araya gətirmək və par-
lament–hökumət əməkdaşlığının müxtəlif 
aspektləri üzrə hərtərəfli müzakirələrin aparıl-
ması üçün mühüm çərçivədir.

Milli Məclisin Sədri Sahibə Qafarova çı-
xışında parlamentlərarası əməkdaşlığın yeni 
yaradılmış daha bir çərçivəsi – Qoşulmama 
Hərəkatının Parlament Şəbəkəsi haqqında ge-
niş məlumat verib. Spiker qeyd edib ki, Par-
lament Şəbəkəsinin yaradılması Azərbaycan 
Respublikasının Prezidenti İlham Əliyevin 
Qoşulmama Hərəkatının Sədri kimi irəli sür-
düyü təşəbbüsün nəticəsidir. Bu, Azərbaycanın 
güclü dəstəyinin və parlamentlərarası 
əməkdaşlığa sadiqliyinin göstəricisi olub. 
Azərbaycan Qoşulmama Hərəkatına üzv 
ölkələrin parlamentariləri arasında qarşılıq-
lı əlaqə və əməkdaşlığı genişləndirməyi və 
dərinləşdirməyi təklif edib. “Ötən ilin noyab-
rında Madriddə biz Parlamentlərarası İttifaqın 
143-cü Assambleyası çərçivəsində Qoşulma-
ma Hərəkatının Parlament Şəbəkəsini təsis 
etdik. Bu ilin 30 iyun – 1 iyul tarixlərində isə 
Azərbaycanın ev sahibliyi ilə keçirilən Bakı 
Konfransı Parlament Şəbəkəsinin inkişafın-
da mühüm mərhələni təşkil edib. 40-dan çox 
üzv parlamentin və 8 beynəlxalq parlament 
təşkilatının iştirakı ilə Parlament Şəbəkəsinin 
Əsasnaməsi, həmçinin rəsmi loqosu və bayrağı 
qəbul olunub, qarşıdakı üç il üçün şəbəkənin 
sədri və sədr müavinləri seçilib. Qoşulmama 
Hərəkatının Parlament Şəbəkəsinin növbəti 

konfransının gələn ilin martında Manamada 
Parlamentlərarası İttifaqın 146-cı Assamble-
yası çərçivəsində keçirilməsi planlaşdırılır”, – 
deyə Milli Məclisin Sədri bildirib. 

Qoşulmama Hərəkatının Parlament 
Şəbəkəsinin hazırkı sədri kimi Sahibə Qafaro-
va inamını ifadə edib ki, Parlament Şəbəkəsi 
çoxtərəfliliyi, dialoqu və parlamentlərarası 
əməkdaşlığı təşviq etmək üçün mühüm plat-
formaya çevriləcək. O deyib ki, Parlament 
Şəbəkəsi digər parlament təşkilatları ilə fəal 
əməkdaşlıq edərək, ümumi məqsədlərə töhfə 
verməyə hazırdır. 

Milli Məclisin Sədri diqqətə çatdırıb ki, 
ölkəmizin sədrliyi ilə Qoşulmama Hərəkatının 
institusional inkişafı istiqamətində də mühüm 
addımlar atılıb. Bu ilin iyul ayında Gənclər 
Şəbəkəsinin bazasında Qoşulmama Hərəkatının 
Gənclər Təşkilatının təsis olunması və Nyu-
Yorkda Qoşulmama Hərəkatının Dəstək Ofi-
sinin yaradılması təşəbbüsü də Azərbaycanın 
Qoşulma Hərəkatının institusional inkişafı 
istiqamətində atdığı addımlardandır. Digər 
tərəfdən, Azərbaycan Respublikası Preziden-
tinin təşəbbüsü ilə 2020-ci ilin dekabr ayında 
COVID–19 pandemiyası ilə mübarizəyə dair 
BMT Baş Assambleyasının Xüsusi Sessiya-
sının keçirilməsi, COVID–19 peyvəndlərinə 
bərabər, əlverişli, vaxtında və universal çıxışın 
təmin edilməsinə dair qətnamələrin qəbulu, 
Azərbaycan Respublikasının Prezidenti İlham 
Əliyevin pandemiyadan sonrakı dövr üçün qlo-
bal tədbirlərə dair tövsiyələrin hazırlanmasına 
diqqəti yönəldən COVID-19-dan sonra Qlobal 
Bərpa üzrə BMT-nin Yüksək Səviyyəli Pa-
nelinin yaradılması təşəbbüsü ilə çıxış etməsi 
ölkəmizin beynəlxalq əməkdaşlığa töhfələrinin, 
qlobal problemlərin həllinə birgə yanaşmanın 
vacibliyinə verdiyi önəmin sübutudur.

Sahibə Qafarova vurğulayıb ki, əgər biz 
beynəlxalq əhəmiyyət kəsb edən problemlərin 
həllinə yönəlmiş kollektiv səylərin uğur-
la nəticələnməyinə nail olmaq istəyiriksə, 
beynəlxalq institutların səmərəliliyini 
gücləndirməli, qəbul edilmiş sənədləri həyata 
keçirməli, ikili standartlara və selektiv yanaş-

malara son qoymalıyıq. Milli Məclisin Sədri 
təəssüflə qeyd edib ki, bir çox hallarda ölkələr 
bu sərt reallıqdan əziyyət çəkirlər. Azərbaycan 
da öz təcrübəsi ilə bunun şahidi olub. O xatır-

ladıb ki, Azərbaycanın beynəlxalq 
səviyyədə tanınmış ərazilərinin 
20 faizi 30 ilə yaxın Ermənistanın 
işğalı altında olub. Ermənistan bu 
ərazilərdə etnik təmizləmə həyata 
keçirib və nəticədə, bir milyondan 
çox  azərbaycanlı qaçqın və məcburi 
köçkünə çevrilib. Münaqişə ilə 
əlaqədar həm mülki, həm də hərbçi 
olmaqla 4 minə yaxın Azərbaycan 
vətəndaşı hələ də itkin düşüb. İşğal 
illərində Ermənistan bütün şəhər 
və kəndlərimizi qəsdən dağıdıb, 
Azərbaycanın bütün tarixi, mədəni 
və dini abidələrini vandalizmə 
məruz qoyub. 1993-cü ildə BMT 
Təhlükəsizlik Şurasının qəbul et-
diyi dörd qətnamədə, BMT Baş 

Assambleyasının, Qoşulmama Hərəkatının, 
ATƏT-in, İslam Əməkdaşlıq Təşkilatının və 
digər müvafiq beynəlxalq təşkilatların qətnamə 
və qərarlarında Ermənistan silahlı qüvvələrinin 
Azərbaycanın işğal olunmuş ərazilərindən 
dərhal, tam və qeyd-şərtsiz çıxarılması tələb 
olunsa da, Ermənistan onlara məhəl qoyma-
yıb. Təhlükəsizlik Şurasının bəzi qətnamələri 
bir neçə gün ərzində yerinə yetirildiyi hal-
da, Ermənistanın işğalçılıq siyasəti ilə bağlı 
sənədlər 27 il ərzində icra olunmamış qalıb. 
Təəssüf ki, beynəlxalq təşkilatlar tərəfindən 
işğalçı dövlətə qarşı heç bir sanksiya tətbiq 
edilməyib. Azərbaycan BMT Təhlükəsizlik 
Şurasının qətnamələrini, beynəlxalq hüqu-
qun norma və prinsiplərini öz gücü hesabına 
yerinə yetirərək, ərazi bütövlüyünü və tarixi 
ədaləti bərpa edib. 2020-ci ilin sentyabr ayın-
da Ermənistanın hərbi təxribatları nəticəsində 
başlayan 44 günlük müharibədən sonra işğalçı 
dövlət noyabr ayında kapitulyasiya aktını im-
zalamaq məcburiyyətində qalıb. 

Spiker Sahibə Qafarova diqqətə çatdırıb 
ki, postmünaqişə dövründə Azərbaycan regi-
onda uzunmüddətli sülh və sabitliyin təmin 
edilməsi istiqamətində səylərini davam etdi-
rir. Azərbaycan Ermənistana münasibətlərin 
normallaşdırılması və beynəlxalq hüququn 5 
prinsipi əsasında sülh sazişinin imzalanma-
sını təklif edib. Bir-birinin suverenliyinin və 
ərazi bütövlüyünün tanınması, sərhədlərin 
delimitasiyası və demarkasiyası regionda 
sülh və sabitliyə gətirib çıxaracaq. Lakin 
Ermənistan beynəlxalq səylərlə aparılan da-
nışıqlarda destruktiv mövqe nümayiş etdirir, 
regionda kommunikasiya və nəqliyyat yol-
larının açılması prosesinə maneələr yaradır. 
Ermənistanın sonuncu dəfə – bu il sentyabrın 
13-də törətdiyi hərbi təxribatlar da normal-
laşma prosesinə əngəl törədir. Bu cür davra-
nışlar pislənilməlidir. İndi ən vacib məsələ 
münasibətlərin normallaşması prosesini poza-
caq hərəkətlərdən çəkinməkdir. Çünki bu, re-
gionda uzunmüddətli sülh və sabitliyin təmin 
olunmasının yeganə yoludur.

Qulu Ağsəsin Təbrizdə buraxılan 
şeirlər kitabı təkrar nəşrə hazırlanır
Azərbaycanın istedadlı şairi Qulu Ağsəsin Təbrizdə işıq üzü görmüş  

“Yorğun ağacam” adlı şeirlər kitabı o tayda böyük maraqla 
qarşılanıb. “Nəbati və Azərturan” nəşriyyatında buraxılan poetik 

toplunu Güney Azərbaycanın tanınmış yazarı  Əli Çağla çapa hazırlayıb. 

Kitabın əvvəlində müəllifin həyat və ya-
radıcılığına ümumi nəzər salınır. Toplunu 
kitab mağazaları ilə yanaşı, onlayn yolla da 
əldə etmək olar. “Yorğun ağacam”  kitabına 

Qulu Ağsəsin “Görsən üşüyürsən, yandır 
özünü”, “Nöqtələr”, “Canım-gözüm, şü-
kür de ki”, “Xəbərin varmı–bilmirəm”  kimi 
sevilən poetik nümunələri ilə yanaşı, yeni 
şeirləri də daxil edilib.

Güneyli soydaşlarımızın böyük mara-
ğına səbəb olan və bir çox kitab mağaza-
larında satılıb qurtaran bu kitabın  yaxın 
vaxtlarda yenidən çap olunması gözlənilir.

“Xalq qəzeti”

“Ehtiyat zabit hazırlığı kursu”na növbəti qəbul başlayıb 
Müdafiə Nazirliyinin hərbi hissələrinə zabitlərin həqiqi hərbi xidmətinə kö-

nüllü daxil olmaq arzusunda olan müddətli həqiqi hərbi xidmətini başa 
vurmuş, ali təhsilli, 30 yaşınadək namizədlər oktyabrın  22-dək müvafiq 

sənədlərlə birlikdə Azərbaycan Ordusunun Təlim və Tədris Mərkəzində (AO 
TTM) fəaliyyət göstərən qəbul komissiyasına müraciət edə bilərlər.

“Ehtiyat zabit hazırlığı kursu”na qəbul 
olunmaq üçün müraciət etmiş vətəndaşlar 
Azərbaycan Ordusunun Təlim və Tədris 
Mərkəzində fəaliyyət göstərən qəbul ko-
missiyası tərəfindən hərbi xidmətə yararlılıq 
dərəcələrinin müəyyən edilməsi məqsədilə 
Müdafiə Nazirliyinin Mərkəzi Hərbi Həkim 

Komissiyasına göndəriləcəklər.
Komissiyanın qərarına əsasən, hərbi 

xidmətə yararlı hesab edilmiş şəxslər qəbul 
imtahanlarına buraxılacaqlar.

Fiziki hazırlığı, ümumi bilik səviyyəsi, 
düşünmə qabiliyyəti, peşə maraqla-
rı, ünsiyyət qurmaq və qərar qəbuletmə 

bacarıqları, fərdi-psixoloji və digər 
keyfiyyətlərinin öyrənilməsi məqsədilə 
keçirilən imtahanları müvəffəqiyyətlə ver-
miş namizədlər müvafiq ixtisaslar üzrə kur-
sa qəbul ediləcəklər.

“Ehtiyat zabit hazırlığı kursu”nu 
müvəffəqiyyətlə başa vuran kursantla-
ra "leytenant" hərbi rütbəsi verilməklə 
zabitlərin həqiqi hərbi xidmətə qəbul olun-
maları barədə bağlaşma imzalanacaq və 
onlar ixtisaslarına uyğun vəzifələrə təyin 
olunacaqlar.

“Xalq qəzeti”

Azərbaycan jurnalisti Avropa İdman Mətbuatı 
İttifaqının icraiyyə komitəsinə üzv seçilib 

İtaliyanın paytaxtı Roma şəhərində 
Beynəlxalq İdman Mətbuatı Asso-
siasiyasının (AIPS) oktyabrın 4-dən 

6-dək keçirilmiş növbəti 84-cü Ümum-
dünya Konqresində ölkəmizi quru-
mun üzvü olan Azərbaycan İdman 
Jurnalistləri Assosiasiyasının (AİJA) 
prezidenti Eldar İsmayılov və birinci 
vitse-prezidenti Nərgiz Mahmudzadə 
təmsil ediblər.

Eldar İsmayılov Romadan qəzetimizə 
bildirib ki, konqres çərçivəsində AIPS 
İcraiyyə Komitəsinin iclası, rəsmi açılış 
mərasimi, qitələr üzrə sessiyalar, panel ic-
lasları və seçkilər keçirilib. AIPS-in qitə qu-
rumlarından olan Avropa İdman Mətbuatı 
İttifaqının Baş Assambleyasında bu qu-
rumun yeni prezidenti, baş katibi, icraiyyə 
komitəsi üzvlərinin seçkiləri keçirilib. 

Azərbaycan təmsilçisi Nərgiz Mahmudzadə 
səs çoxluğu ilə icraiyyə komitəsi üzvü seçi-
lib və 4 illik müddətə bu mötəbər qurumun 
rəhbərliyində təmsil olunacaq.

Qeyd edək ki, AIPS 1924-cü il iyulun 
2-də Parisdə yaradılıb, hazırda 164 ölkə 

assosiasiyada təmsil olunur. Azərbaycan 
2014-cü ildə qurumun 90 illik yubileyinə 
təsadüf edən 77-ci konqresinə evsahibliyi 
edib.

“Xalq qəzeti”

№ 380   Bakı şəhəri,  4  oktyabr  2022-ci il
“Aqrar sığorta fəaliyyəti üzrə müstəqil ekspertlərin 

imtahanının keçirilməsi Qaydası”nın təsdiq edilməsi 
haqqında” Azərbaycan Respublikası Nazirlər Kabinetinin 
2020-ci il 23 mart tarixli 106 nömrəli Qərarında dəyişiklik 
edilməsi barədə

Azərbaycan Respublikası Konstitusiyasının 119-cu 
maddəsinin səkkizinci abzasını rəhbər tutaraq, Azərbaycan 
Respublikasının Nazirlər Kabineti qərara alır:

Azərbaycan Respublikası Nazirlər Kabinetinin 2020-ci il 
23 mart tarixli 106 nömrəli Qərarı (Azərbaycan Respublikası-
nın Qanunvericilik Toplusu, 2020, № 3, maddə 367) ilə təsdiq 
edilmiş “Aqrar sığorta fəaliyyəti üzrə müstəqil ekspertlərin im-
tahanının keçirilməsi Qaydası” yeni redaksiyada təsdiq edil-
sin (əlavə olunur).

Əli ƏSƏDOV 
 Azərbaycan Respublikasının Baş naziri

Azərbaycan  Respublikası 
Nazirlər Kabinetinin Qərarı
№ 383   Bakı şəhəri,  5  oktyabr  2022-ci il
“Müalicə-profilaktik yeməklərə, süd və ona bərabər tu-

tulan digər məhsullara və vasitələrə sərf olunan xərclərin, 
həmçinin dəniz nəqliyyatında  üzücü  heyətə  verilən  
yemək xərclərinin normalarının  müəyyən   edilməsi  
barədə”  Azərbaycan Respublikası Nazirlər Kabinetinin 
2007-ci il 4 iyun tarixli 89 nömrəli Qərarında dəyişiklik 
edilməsi haqqında

Azərbaycan Respublikası Konstitusiyasının 119-cu 
maddəsinin səkkizinci abzasını rəhbər tutaraq, Azərbaycan 
Respublikasının Nazirlər Kabineti qərara alır:

“Müalicə-profilaktik yeməklərə, süd və ona bərabər tutulan 
digər məhsullara və vasitələrə sərf olunan xərclərin, həmçinin 
dəniz nəqliyyatında üzücü heyətə verilən yemək xərclərinin 
normalarının müəyyən edilməsi barədə” Azərbaycan Respub-
likası Nazirlər Kabinetinin 2007-ci il 4 iyun tarixli 89 nömrəli 
Qərarının (Azərbaycan Respublikasının Qanunvericilik Top-
lusu, 2007, № 6, maddə 694; 2017, № 1, maddə 134) 2-ci 
hissəsində hər iki halda “15” rəqəmləri “25” rəqəmləri ilə əvəz 
edilsin.

Əli ƏSƏDOV 
 Azərbaycan Respublikasının Baş naziri

